
NATIJAGA YO‘NALTIRILGAN 
BUDJETLASHTIRISHGA OID ILMIY 
QARASHLAR VA YONDASHUVLAR
Qosimova Gulyar Axmatovna
Toshkent davlat iqtisodiyot universiteti 
“Budjet hisobi va g‘aznachilik” kafedrasi professori, DSc
kasimovagulyora1960@gmail.ru
0000-0002-9997-6104

Annotatsiya. Mazkur maqolada natijaga yo‘naltirilgan budjetlashtirish uslubining ijtimoiy-iqtisodiy mohiyati ko‘rsatilgan. 
Davlat budjeti mablag‘larining samaradorligi va natijadorligini oshirishda maqsadli indikatorlardan foydalanish masalalari 
o‘rganilgan. O‘zbekiston Respublikasida “natijaga yo‘naltirilgan budjetlashtirish” uslubini takomillashtirish bo‘yicha ilmiy 
xulosalar berilgan va amaliy takliflar ishlab chiqilgan.

Kalit soʻzlar: davlat moliyasi, davlat budjeti, budjet jarayoni, ijtimoiy soha xarajatlari, raqamli iqtisodiyot, o‘rta muddatli 
budjetni rejalashtirish, natijaga yo‘naltirilgan budjetlashtirish.

Abstract. This article examines the socio-economic essence of the results-oriented budgeting method. The issues of using 
target indicators to improve the efficiency and effectiveness of state budget funds were studied. Scientific conclusions are 
provided, and practical proposals are developed for improving the results-oriented budgeting method in the Republic of 
Uzbekistan.

Key words: public finance, state budget, budget process, social expenditures, digital economy, medium-term budget 
planning, results-oriented budgeting.

Аннотация. В данной статье показана социально-экономическая сущность метода бюджетирования, 
ориентированного на результат. Изучены вопросы использования целевых индикаторов для повышения 
эффективности и результативности использования средств государственного бюджета. Даны научные выводы, а 
также разработаны практические предложения по совершенствованию метода бюджетирования, ориентированного 
на результат, в Республике Узбекистан.

Ключевые слова: государственные финансы, государственный бюджет, бюджетный процесс, расходы социальной 
сферы, цифровая экономика, среднесрочное бюджетное планирование, бюджетирование, ориентированное на 
результат.

K I R I S H
Mamlakatimizda amalga oshirilayotgan islohotlar bo‘yicha vazirlik, idora va mahalliy davlat hokimiyati 

organlarining birinchi darajali xarajatlarni, davlat dasturlari va hududlarni rivojlantirish bo‘yicha tadbirlarni o‘z 
vaqtida moliyalashtirishdagi javobgarligini oshirish, manbasi aniq bo‘lmagan tadbirlarni amalga oshirmaslik va 
budjet intizomini yanada qat’iylashtirish zarur.

Davlat moliyasini boshqarish tizimini yangi bosqichga olib chiqish va budjet intizomini yanada 
mustahkamlash, soliq-budjet tizimining shaffofligini oshirish, Davlat budjeti mablag‘laridan foydalanish 
samaradorligi va natijadorligini oshirish, davlat moliyaviy nazoratini tashkil etishning zamonaviy usullarini 
amaliyotga joriy etish talab etiladi.

Davlat moliyasini boshqarish sohasida amalga oshirilgan islohotlar va erishilgan natijalarga qaramasdan, 
sohani yanada takomillashtirishni talab etadigan bir qator ustuvor yo‘nalishlar mavjud. Jumladan, budjet 
intizomini ta’minlash mexanizmlarini yanada kuchaytirish, o‘rta muddatli budjetlashtirishda strategik ustuvorlikni 
ta’minlash, davlat xarajatlari va investitsiyalar samaradorligi hamda natijadorligini oshirish, budjetning samarali 
g‘azna ijrosini ta’minlash, fiskal axborot sifati va hisobdorlikni yanada oshirish zarur.

M A V Z U G A  O I D  A D A B I Y O T L A R  S H A R H I
Tadqiqotlar jarayonida “natijaga yo‘naltirilgan budjetlashtirish” bo‘yicha tizimli adabiyotlar tahlili amalga 

oshirildi. O‘rni kelganda shuni ta’kidlash kerakki, “natijaga yo‘naltirilgan budjetlashtirish” xorijiy adabiyotlarda 
texnologiya, model, uslubiyot, usul, tizim va mexanizm sifatida o‘rganilgan.

Budjetni rejalashtirish boshqarishning tarkibiy qismi bo‘lib, davlatning pul mablag‘larini tashkil etish, 
taqsimlash, qayta taqsimlash va ishlatish jarayonlarini rejali boshqarishdir, degan qarashlar ham mavjud. 
“Budjetni rejalashtirish jarayoni boshqarishning barcha bosqichlaridagi eng muhim bosqichdir. Budjetni 
rejalashtirishda budjet daromadlarining manbalari, xarajatlarning yo‘nalishlari aniqlanadi. Davlatning ijtimoiy va 
siyosiy vazifalari moddiy ko‘rinishga keltiriladi va boshqaruv organlariga ijtimoiy-iqtisodiy vazifalar yuklanadi” 
[3].

Tretyakov P.I. tomonidan ta’lim tizimini boshqarishda “natijaga ko‘ra boshqarish” yondashuvi taklif qilingan. 
“Natijaga ko‘ra boshqarish deb tashkilotning barcha a’zolari tomonidan belgilangan va kelishilgan natijalarga 
erishishni ta’minlovchi boshqarishga aytiladi. Tashkilot rahbari va bo‘ysunuvchi shaxslar muayyan natijani 
belgilaydi, mazkur natijaga erishish uchun zarur bo‘lgan moliyaviy resurslarni tanlaydi” [4].

Tadqiqotchi Z. Xushmuratov [7] tomonidan sog‘liqni saqlash va ta’lim sohalarining maqsadli indikatorlari 
ijrosi bo‘yicha hisobotlarni shakllantirish mexanizmlari, maqsadli indikator ko‘rsatkichlarini monitoring qilish 
va baholash tartibi tahlil qilingan. Maqsadli indikatorlar ijrosi bo‘yicha hisobotlarni markazlashtirilgan va 
standartlashtirilgan elektron tizim orqali shakllantirish yo‘llari to‘g‘risida ilmiy xulosalar va amaliy takliflar 
keltirilgan.

Iqtisodchilar N.D. Emirov, A.U. Emirovalarning fikriga ko‘ra, “Xarajatlarni boshqarish texnologiyasida budjet 
xarajatlari kutilayotgan natijalar bilan asoslanmaydi, xato va kamchiliklar, budjetni boshqarish muammolari 
haqiqiy va rejaviy ko‘rsatkichlarga muvofiq nazoratni amalga oshirishda ko‘rinadi” [6]. “Natijaga yo‘naltirilgan 
budjetlashtirish” texnologiyasi quyidagilarni ko‘rsatadi: hisobot davri yakunida budjet tashkiloti faoliyati natijalari 
ko‘rsatkichlari — davolangan bemorlar soni, oliy o‘quv yurtiga kirgan va olimpiadada g‘olib bo‘lgan o‘quvchilar 
soni; budjet tashkiloti faoliyati natijasi birligiga to‘g‘ri keladigan budjet mablag‘lari hajmi. Bu holatda budjet 
xizmatini ko‘rsatish uchun talab qilinadigan budjet mablag‘lari miqdorini quyidagi iqtisodiy-matematik modelda 
yaqqol ko‘rish mumkin.

Bᵢ = Rᵢ × Nᵢ + Boi
Rᵢ — i ko‘rinishdagi xizmat ko‘rsatishda faoliyat natijasining ko‘rsatkichi.
Nᵢ — foydali natija birligiga mos hisoblangan moliyaviy resurslarning me’yoriy darajasi.
Boᵢ — ko‘rsatilgan xizmatlar hajmi bilan to‘g‘ridan-to‘g‘ri bog‘lanmagan doimiy xarajatlar summasi. 
  Fikrimizcha, milliy iqtisodiyotni boshqarish va tartibga solishda, ijtimoiy-iqtisodiy rivojlanishni ta’minlashda, 

har bir bosqichning ustuvor taraqqiyot vazifalarini to‘liq bajarishda davlat budjeti ham muhim ahamiyat kasb 
etadi va ma’lum ijtimoiy vazifalarni bajaradi.

Prognoz ko‘rsatkichlari bilan haqiqatda ijro ko‘rsatkichlari o‘rtasidagi farq, ya’ni budjetni prognozlashtirishdagi 
xatoliklarning katta bo‘lishi davlatning iqtisodiy siyosatini amalga oshirishda uzilishlarning vujudga kelishiga 
sabab bo‘ladi.

Budjet xarajatlarining rejalashtirilganidan oshib ketishi budjet defitsitini keltirib chiqaradi. Budjet daromadlari 
bo‘yicha reja ko‘rsatkichlarining to‘liq bajarilmasligi esa ayrim ijtimoiy xarajatlarning qisqartirilishiga olib keladi.

Moliya yili boshida choraklar kesimida rejalashtirilgan davlat budjeti xarajatlariga chorak yakuni bo‘yicha 
ijrodan kelib chiqib, tuzatish va o‘zgartirishlar kiritiladi. Shu orqali davlat budjeti xarajatlari tarkibida ishlatilmay 
qolgan mablag‘lar boshqa maqsadli yo‘nalishlarga sarflanadi.

1-rasm. Natijaga yo‘naltirilgan budjetlashtirishni tashkil qilish  [10]

“Smetali rejalashtirishda budjetdan moliyalashtiriladigan ijtimoiy xizmatlar — ta’lim va tibbiy xizmat natijalarini 
aniqlash imkoniyati juda murakkab kechadi. Mazkur tizimda amalda sarflangan xarajatlarning o‘zi va tejalgan 
mablag‘gina natijalar sifatida qabul qilinadi. Mazkur yondashuv budjetdan moliyalashtirishning samaradorligini 
aniqlash imkoniyatini bermaydi, faqat moliyalashtirishning rejalashtirilgan va amaldagi summasini taqqoslash 
imkonini beradi, xolos” [3].

2-rasm. Budjet jarayonini isloh qilish maqsadlari va asosiy yo‘nalishlari [8]

Fikrimizcha, “natijaga yo‘naltirilgan budjetlashtirish” (NYB) texnologiyasiga davlat xarajatlarini boshqarish 
islohotlari nuqtayi nazaridan yondashish o‘rinli bo‘ladi. Budjet amaliyotida yetakchilik qilayotgan xarajatlar 
smetasini rejalashtirishdan farqli o‘laroq, budjet xarajatlarini rejalashtirishning dasturiy-maqsadli budjetlashtirish 
uslubidan foydalanish davlat budjeti mablag‘larini boshqaruvchilar faoliyatini ijtimoiy ahamiyatga molik, 
miqdor jihatidan o‘lchash mumkin bo‘lgan natijalarga yo‘naltirish va belgilangan maqsad hamda natijalarga 
erishilishining monitoringini amalga oshirish zaruriyatidan kelib chiqadi.

“O‘zbekistonda moliyaviy-budjet sohasini isloh qilish va milliy iqtisodiyotning barcha tarmoqlarini samarali 
rivojlantirish borasidagi dolzarb vazifalardan biri — budjet jarayonini zamonaviy, natijaga yo‘naltirilgan 
tamoyillar asosida tashkil etishdir. Ilgari mamlakatimizda keng qo‘llanilgan va resurs-xarajatlarga e’tiborni 
markazlashtiradigan an’anaviy budjetlashtirish modeli samaradorlik va natijadorlikni ta’minlashda cheklovlarga 
ega ekanligi kuzatilmoqda. Budjetlashtirish tanqis resurslardan optimal foydalanishni ta’minlash uchun budjet 
tashkiloti faoliyatini rejalashtirish, xarajatlarni amalga oshirish va nazorat qilish vositasidir” [5].

O‘zbekiston Respublikasi Davlat budjetidan samarali foydalanish milliy iqtisodiyotning rivojlanishiga ijobiy 
ta’sir ko‘rsatish bilan birga, mamlakat ichida iqtisodiy-ijtimoiy barqarorlikni ta’minlaydi. Iqtisodiy rivojlangan 
demokratik davlat qurishda budjet tizimini boshqarish muhim o‘rin tutadi.

Respublikamizda davlatning iqtisodiy, ijtimoiy, siyosiy, ma’naviy va ekologik vazifalarini bajarishi uchun 
markazlashgan moliyaviy mablag‘larga ega bo‘lish zaruriyati kuchayib bormoqda. Davlat budjeti mablag‘lari 
davlatning o‘z vazifalarini bajarish borasidagi tadbirlarini moliyalashtiradigan markazlashtirilgan pul mablag‘laridir.

Quyidagi 2-rasmda budjet jarayonini isloh qilish maqsadlari va asosiy yo‘nalishlari ko‘rsatilgan.

T A D Q I Q O T  M E T O D O L O G I YA S I
Tadqiqot jarayonida tizimli yondashuv, induksiya va deduksiya, abstrakt-mantiqiy fikrlash, guruhlash, 

qiyosiy taqqoslash kabi usullardan foydalanilgan.

T A H L I L  V A  N A T I J A L A R
O‘zbekiston Respublikasi Prezidenti ta’kidlaganlaridek, “bundan buyon davlat xaridlarida tovar, ish va 

xizmatlarni to‘g‘ridan-to‘g‘ri sotib olish mumkin bo‘lgan holatlar faqat qonun bilan belgilanadi” [2].
Fikrimizcha, budjet xarajatlarini rejalashtirishning mazkur usulidan foydalanish budjet tashkilotlarida 

moliyaviy menejmentning idoraviy tamoyillari sifatini ta’minlashni ham nazarda tutadi. Amaliyotda budjet 
xarajatlari samaradorligini oshirishda mavjud resurslarga qarab davlat xaridi, tanlov va ochiq tender, g‘aznachilik 
texnologiyalari, ichki nazorat hamda ichki auditning ta’sirchanligi oshiriladi.

Turli darajadagi mahalliy budjetlar xarajatlarining natijadorligini baholashda budjet tashkilotlari va budjet 
mablag‘lari oluvchilarning budjet mablag‘larini o‘zlashtirishi, shuningdek, g‘aznachilikda qabul qilingan yuridik 
va moliyaviy majburiyatlar hisobga olinadi.

Budjet dasturlarini ishlab chiqish uslubiyoti, ular bilan bog‘liq samaradorlik ko‘rsatkichlari hamda hisobdorlik 
takomillashtiriladi. Shuningdek, mazkur yo‘nalishda band bo‘lgan vazirlik, idora va mahalliy ijro etuvchi hokimiyat 
organlari mutaxassis xodimlarining salohiyatini oshirish bo‘yicha treninglar o‘tkazish yo‘lga qo‘yiladi.

Davlat budjeti xarajatlarining barqaror rivojlanish milliy maqsadlariga muvofiqligi bo‘yicha Davlat budjeti 
xarajatlarini “yashil” budjetlashtirish tamoyillari asosida tasniflash — markirovkalash va genderga yo‘naltirilgan 
budjetlashtirish uslubiyotlari hamda ularni amaliyotga tatbiq qilish mexanizmlari ishlab chiqiladi. Barcha vazirlik 
va idoralar budjet dasturlarini ishlab chiqish ko‘nikmalariga ega bo‘lib, budjet mablag‘larining natijadorligi 
oshiriladi.

O‘zbekiston Respublikasi Prezidenti ta’kidlaganlaridek, “...Har bir vazirning siyosiy maqomi, Prezident, 
Parlament va jamoatchilik oldidagi mas’uliyati oshiriladi, bunga mos ravishda javobgarligi ham kuchaytiriladi. 
Ularga aholi muammolarini hal qilish uchun yetarli vakolat va mablag‘ beriladi, vazirliklar faoliyatida ochiqlik, 
qonuniylik, natijadorlik va sifat asosiy mezon bo‘ladi” [1].

1-jadval. Budjet mablag‘lari samaradorligi va natijadorligini oshirishda maqsadli indikatorlardan foydalanish [9].

Yillar Maqsadli indikatorlar, foizda

1. 2023-yil 15

2. 2024-yil 20

3. 2025-yil 30

4. 2030-yil 60

O‘zbekiston Respublikasida maqsadli indikatorlar asosida budjet mablag‘lari samaradorligi va natijadorligi 
oshiriladi. 

Ushbu maqsadga erishish uchun 5 ta samaradorlik ko‘rsatkichidan biri sifatida 2030-yilga qadar “natijaga 
yo‘naltirilgan budjetlashtirish” amaliyotiga to‘liq o‘tish ko‘zda tutilgan. Yillik budjetni shakllantirishda “natijaga 
yo‘naltirilgan budjet” tizimi bosqichma-bosqich joriy etiladi.

“Natijaga yo‘naltirilgan budjet” tizimi orqali Davlat budjeti xarajatlarining 2023-yilda 15 foizini, 2024-yilda 
20 foizini, 2025-yilda 30 foizini, 2030-yilga kelib esa 60 foizini maqsadli indikatorlar bilan qamrab olish nazarda 
tutilgan. Budjet amaliyotida “natijaga yo‘naltirilgan budjetlashtirish”ning ijobiy tomonlari va afzalliklari yaqqol 
namoyon bo‘lmoqda (1-jadval).

3-rasm. Budjet mablag‘lari samaradorligi va natijadorligini oshirishda maqsadli indikatorlardan foydalanish [9]

Natijaga yo‘naltirilgan budjetlashtirishda tanlangan maqsadlar va vazifalar Budjetnomada hamda budjetga 
tegishli hujjatlarda aks ettirilishi kerak. Albatta, tanlab olingan maqsadlar fuqarolarga ko‘rsatiladigan xizmatlar 
sifatini yaxshilashga ko‘maklashishi lozim.

Budjet xarajatlari samaradorligini ta’minlash vazifasi har qanday milliy iqtisodiyot va hukumatlar oldida 
turgan, doimo dolzarb ahamiyat kasb etuvchi masala hisoblanadi. Davlat budjeti mablag‘larini maqsadli va 
samarali sarflash, budjet xarajatlarini optimallashtirish hamda natijadorlikni oshirish borasida turli mamlakatlar 
tajribasini o‘rganish, O‘zbekiston uchun ahamiyatli jihatlarni aniqlash muhim ahamiyatga ega.

Zamonaviy iqtisodchi olimlar ta’kidlaganidek, “budjet xarajatlarining samaradorligi davlat boshqaruvining 
asosiy ko‘rsatkichlaridan biri hisoblanadi, mamlakatning iqtisodiy barqarorligi va ijtimoiy farovonligini 
ta’minlashda muhim rol o‘ynaydi”.

X U L O S A  V A  T A K L I F L A R
O‘zbekiston Respublikasida davlat budjeti xarajatlarini rejalashtirishda o‘rta muddatli budjetlashtirish va 

natijaga yo‘naltirilgan budjetlashtirish uslubini takomillashtirishga bag‘ishlangan ilmiy tadqiqot ishini amalga 
oshirish natijasida quyidagi ilmiy xulosalar va amaliy takliflar shakllantirildi.

“Natijaga yo‘naltirilgan budjetlashtirish” (NYB) texnologiyasiga budjet xarajatlarini boshqarish islohotlari 
nuqtayi nazaridan yondashish o‘rinli bo‘ladi. Budjet amaliyotida yetakchilik qilayotgan xarajatlar smetasini 
rejalashtirishdan farqli o‘laroq, budjet xarajatlarini rejalashtirishning dasturiy-maqsadli budjetlashtirish uslubidan 
foydalanish davlat budjeti mablag‘larini boshqaruvchilar faoliyatini ijtimoiy ahamiyatga molik, miqdor jihatidan 
o‘lchash mumkin bo‘lgan natijalarga yo‘naltirish hamda belgilangan maqsad va natijalarga erishish monitoringini 
amalga oshirish zaruriyatidan kelib chiqadi. 

Xarajatlar smetasi asosida boshqarish texnologiyasida budjet xarajatlari kutilayotgan natijalar bilan 
asoslanmaydi. Xato va kamchiliklar, budjetni boshqarish muammolari haqiqiy va rejaviy ko‘rsatkichlarga 
muvofiq yakuniy nazoratni amalga oshirish jarayonida namoyon bo‘ladi. Natijaga yo‘naltirilgan budjetlashtirish 
texnologiyasi quyidagilarni ko‘rsatadi: hisobot davri yakunida ijtimoiy sohaga qarashli budjet tashkiloti faoliyati 
natijalari ko‘rsatkichlari — davolangan bemorlar soni, oliy o‘quv yurtiga kirgan o‘quvchilar soni va olimpiadada 
g‘olib bo‘lgan o‘quvchilar soni; ijtimoiy sohaga qarashli budjet tashkiloti faoliyati natijalari birligiga mos ravishda 
ajratilgan budjet mablag‘lari hajmi. 

Bizning fikrimizcha, ijtimoiy soha xarajatlarining samaradorligi masalasini ko‘rib chiqishda “samaradorlik” 
va “natijaviylik” tushunchalari bir xil emas. Natijaviylik — bu natijalarning rejalashtirilgan ko‘rsatkichga erishish 
darajasi, samaradorlik esa natijalarning xarajatlarga nisbati ekanligiga e’tibor qaratish maqsadga muvofiq 
bo‘ladi. 

Fikrimizcha, budjet xarajatlarini rejalashtirishning “natijaga yo‘naltirilgan budjetlashtirish” usulidan 
foydalanish budjet tashkilotlarida moliyaviy menejmentning idoraviy tamoyillari sifatini ta’minlashni ham nazarda 
tutadi. Amaliyotda budjet xarajatlari samaradorligini oshirishda mavjud resurslarga qarab davlat xaridi, tanlov 
va ochiq tender, g‘aznachilik texnologiyalari, ichki nazorat hamda ichki auditning ta’sirchanligi oshiriladi. 

